
Khutba Jummah 
 

Hazrat Khalifatullah Munir. A. Azim (atba) 
 

17 Juillet 2020 
25 Dhul-Qaddah 1441 AH 

 

Après ki li fine salué tous so bane disciples (et tous bane Musulmans) entier le 
monde avec le Salaam - la Salutation de paix dans l’Islam - Hazrat Khalifatullah 
(atba) fine lire Tashahhud, Ta’uz, Surah Al Fatiha, et ensuite li fine axé so Khutba 
lors : 

Duahs (Invocations) (Pt. 2)
 

 

Alhamdulillah, tout gloire, grandeur et louanges pou Allah (swt), Maître de 
l’univers Qui fine donne sa humble serviteur là le Tawfiq pou contigner le Khutba 
Jummah azordi lors bane duahs ki Li (swt) fine montrer sa humble serviteur là.  
 
Donc, celui ki pé tende sa bane duahs là et bane ki pé témoigner couma sa bane 
duahs là déssane du ciel, zot bane très chanceux et heureux parmi des billions 
créatures ki pé vivre lors sa la terre là. 
 
En parlant de sa, mo raconte zot ene rêve extraordinaire ki ene mo disciple dans 
Kerala, Sulfikar Ali Sahib fine faire la semaine dernière. Sa rêve là li basé lors 
l’importance de duahs et confiance en Allah ki Allah pou exauce sa bane duahs là, 
et c’est ene signe extraordinaire ki sa cher disciple là li faire sa rêve là le 05 Juillet 
2020, et moi depuis bien longtemps Allah ti aide moi pou prépare sa bane séries 
de Khutba là lors bane duahs, et voilà ki semaine dernière même Allah inspire moi 
pou mo commence mo Khutba Jummah lors duahs sans ki mo au courant de sa 
rêve là. C’est seulement après le Khutba Jummah dernier ki mo fine prend 

connaissance de sa rêve là. Donc, sa li pas ene coïncidence du tout. Bane façons 
de faire de Allah zot vraiment extraordinaires. 
 
Donc, rêve là (ki li ti fer vers 03.00 du matin) li comme suite : Li fine trouve li en 
compagnie de détrois dimounes, et zot ti pé faire beaucoup de bane duahs, avec 
beaucoup de dévotions avec Allah (swt)… mais selman, li fine penser ki pas ena 
aucaine chance pou ki so bane duahs accepter et alors li ti prêt pou tombe dans 
désespoir. Alors, ene dimoune ki ti avec li fine dire li pou pas désespérer, mais ki 
au contraire li bizin augmente so bane invocations parski Allah (swt) écoute bane 
invocations de So bane serviteurs en détresse… Li fine conseille li pou demande 
beaucoup répentance, et pou faire Istighfaar et pou contigner faire so bane duahs 
afin ki Allah Le Tout Miséricordieux écoute li. Alors, li fine contigner faire so bane 
duahs… en abondance. Éventuellement, li fine arrive dans ene l’espace kot li alle 
comprend ki li pé zoine Allah. Et sa manifestation d’Allah là ti en forme d’ene 
dimoune… et sa être là dire li : « To bane la prières fine accepter, to pou gagne 
Jannat (Paradis). »  
 
Kan li fine tende sa, mo cher disciple fine extrêmement surpris et li fine perplexe 
parski li fine penser, couma eski ene dimoune capave sûr ki sa message kot pé 
promette paradis là li bel et bien vine de Allah ? Alors li fine commence réfléchi, 
bé kot sa message là pé sorti ? Eski sa ene vrai rêve sa ? Eski sa capave vine de 
bane Shaytans ? etc.  
 
Donc, dans so l’état de rêve même, li fine constater ki ena sa confusion là dans li. 
Ensuite li trouve li pé mange bane bien bons manzés dans ene restaurant, et kan li 
fine sorti de sa bâtiment là, alors li fine guette le ciel ki ti bien vaste et jolie. Alors, 
li fine partage so inquiétude avec Allah, deboute dehors : Eski sa ene vrai message 
sa ? Alors, li fine trouve ene la lumière vine à toute vitesse depuis bien loin là-haut 
dans le ciel et fine vine près avec li, et sa la lumière là fine vini exprès pou illumine 
li. Alors kan sa la lumière là fine touche li, li fine dissoudre lors li, confirmant dans 
so l’esprit ki sa message là li bel et bien vine de Allah (swt)… Ensuite li fine lever 
pou so Namaz Tahajjud. 
 
Masha-Allah, Alhamdulillah, Allahu Akbar. Bane ki faire zéffort pou vine proche 
d’Allah, ki accepter bane signes divines et le Messager d’Allah de sa siècle là, ki 
reste sincères dans zot la foi, et zot pas perdi confiance dans Allah et zot rode vine 
près avec Allah avec tous bane formes d’Ibaadat ki Allah content, alors, sa bane là 

certainement zot vine pou Allah et Allah pou content zot et admette zot dans So 
paradis. Faudé zamais zot renonce à zot la foi et zot contigner persévérer dans le 
chemin ki Allah fine ouvert pou zot, kot zot pou gagne le salut. Insha-Allah. 
 
Ena ene lotte rêve très important ki ene lotte disciple, Mubeena Sabir Sahiba de 
Kerala fine faire pendant Ramadan, le 23 Avril 2020. Mo fine recevoir sa rêve là au 
cours de sa semaine là et mo trouver ki li ena tout so l’importance. Sa rêve là ena 
ene connexion étroite avec promesse ki Allah fine fer pou tous bane ki sincères 
dans le Jamaat Ul Sahih Al Islam, et li aussi ene indication d’ene la mort ki ti pou 
ena lieu, mais ki tous bane croyants zot bizin reste fermes et sincères et pas 
désespérer de la promesse divine. Dans sa rêve là, ena la mention d’ene Masjid 
sans toit, ki indiquer aussi [parmi bane les autres significations] ki ene dimoune 
pou mort. 
 
Donc, sa rêve là li comme suite : Mubeena Sahiba accompagner de so missié Sabir 
Sahib pé alle dans ene Masjid pou remette ene livre là-bas. Nek ene coup, sa 
Masjid là fine apparaite à li couma ene nouvo bâtiment ki ena ene balcon, mais ki 
pas ena toit. Là-bas li fine trouve moi, le Khalifatullah ki pé fer le va-et-vient en 
marchant. Mo fine guette zot et zot fine choquer pou trouve moi là. Alors mo fine 
tourner et demande zot kifaire zot fine vine dans sa place là ? 
 
Alors là, Mubeena Sahiba fine trouver ki le Khalifatullah pé paraite comme 
Sirajuddin Sahib [nous Amir] de Tamil Nadu. Li fine dire Sirajuddin Sahib ki li fine 
envoye ene lettre au Khalifatullah mais li pas fine gagne réponse. Alors li fine 
réconforte li et dire ki c’est Ramadan, alors attane. Alors, li fine trouve ene la 
lumière là-haut place kot so missié ti pé faire Namaz. Li fine guette tout autour et 
li fine trouver ki ena ene grand hall dans ene nouvo Masjid kot ene grand nombre 
de bane dimounes avec bonnets blancs ti en rang [dans saff bien]. Kan li fine 
trouve zot, li fine dire à haute voix avec surprise : « Ô Allah! Zot tout pé dire nous 
pou bizin garde distance pou éloigne Corona [virus]. Malgré ki ene tas dimounes 
fine vine dans To Masjid, mais personne d’entre zot pas ena Corona. Allah ! To 
Grâce Li vraiment Grand. » 
 
Alors, li fine fer sa rêve là le 23 Avril 2020 et le 07 Mai 2020, ene grand dimoune, 
ene mo disciple, Marhoum Kaja Mydeen Sahib fine intékaal. Zot tout pé dire ki li 
fine mort avec Corona, mais Allah conne mieux kot la vérité été. Ensuite, détrois 
membres de la famille de Kaja Mydeen Sahib fine alle en quarantaine par 

précaution, et Alhamdulillah, zot pas ena Corona. Allah fine sauve zot et maintenir 
zot en bonne santé. Alhamdulillah. 
 
Dans sa contexte là, deux de mo bane disciples [dans deux pays différents – pas 
dans l’Inde+ ti gagne contacte avec bane dimounes ki ti contracter Coronavirus, 
mais avec duahs et après ki zot fine montrer la preuve de zot sincérité et 
confiance en Allah, zot fine trouve ene extra grand signe kot Allah fine préserve 
zot contre Coronavirus. Et même ene lotte mo disciple fine fer ene rêve lors ene 
de sa deux très chers disciples là – kot li trouve moi pé fer ene Khutba et mo pé 
dire lors mimbar ki intel fine serre la main avec ene dimoune ki fine contracter 
Coronavirus et ti pou alle contracter Coronavirus li aussi mais ki Allah fine sauve li 
de sa [pas laisse li gagne Corona] de par So bien grand miséricorde. [Dans sa rêve 
là, mo fine dire sa, trois fois]. 
 
Donc, Allah fine manifester sa grand signe là et sa même mo ti dire mo disciple ki 
à cause de so grand sincérité et la foi ki li ena lors Allah et dans la Manifestation 
Divine kot li fine reconnaite Allah So Khalifa de sa l’époque là, alors Allah fine 
sappe li avec sa. Et sa fine confirmer à travers rêve ene lotte disciple. Allah So 
Tout Pouvoir vraiment immense. Alhamdulillah. 
 
Et mo lotte disciple *dans ene l’autre pays+, après ki li fine trouve sa grand signe 
de duahs là lors li kot Allah pas fine faire li contracter sa Coronavirus là, ensuite 
Allah faire ene grand faveur lors li, et faire li gagne ene promotion dans so travail 
et kot so employeur même fine vini pou mette li à l’abri et donne li tous bane 
facilités dans sa bane moments difficiles et d’inquiétudes là. Masha-Allah, 
Alhamdulillah, Allahu Akbar. 
 
Sa même mo dire zot, la sincérité dans la Manifestation Divine de sa siècle là li 
vraiment important parski Allah pou tester zot de toutes sortes façons pou conner 
si vraiment zot sincères ou pas. Alors faudé pas zot désespérer. Zot bizin garde zot 
l’espoir dans Allah toujours vivant. Maziné bien ki sa siècle de Manifestation 
Divine là, kot zot ena ene Messager d’Allah, ene Khalifatullah parmi zot, sa c’est 
pas tous les jours, tous les temps ki ene dimoune gagne sa faveur exceptionnel là.  
 
Donc, heureux à zot ki fine reconnaite et accepter Allah et So Khalifatullah de sa 
siècle là et fine intégrer le Jamaat Ul Sahih Al Islam en toute sincérité. Zot bizin 
faire le Sijda et remercier Allah (swt) pou sa bane faveurs ki Li fine faire zot, Ô mo 

bane disciples. C’est sa ki appelle vraiment faveurs de côté d’Allah, bane faveurs 
divines, bane richesses, trésors spirituels. Ou bizin senti ou heureux dans sa siècle 
là kot Allah (swt) fine envoye So Khalifatullah. 
 
Donc, écoute attentivement bane trésors spirituels, sa bane duahs ki vine 
directement de côté mo Allah:-  
 
Ô Mo Rab! Mo ene victime de bane atrocités de bane là [mo bane opposants] et 
de l’eau de mo liziés [c.à.d., mo bane larmes] témoin de sa. C’est sa larmes là 
même ki conne mieux sa dominère-là.  
 
Ô Allah! Mo bane larmes conne sa bane atrocités là plus bien. Ki mo pou dire mo 
lé cœur ? Avec ki sanlà mo pou dire sa la peine là, ki sa c’est ene la guerre de la 
peine et souffrance et c’est sa même mo épreuve ! Souffrance pou la religion fine 
touille moi et mo le cœur fine vine en morceaux. Si mo pas ti ena le support de 
mo Bien-aimé, bé sa même la mort mo ti pou gagner. 
 
Ô Mo Maitre! C’est To faveur même sa et à chaque instant, sa même l’espoir mo 
ena ki tous mo bane difficultés pou effacer.  
 
Ô mo Maitre! Sa fardeau de la peine là bien lourd.  
 
Ô mo Bien-aimé! Pas cachiette To visage ; c’est sa même mo remède.  
 
Ô mo Maitre! Faire bane traitements de miséricorde avec nous. Nous ena l’espoir 
et confiance avec Toi. 
 
Ô mo Bien-aimé! Nous ena la fidélité dans Toi, et tous To bane promesses vraies. 
Nous fine arrive au bord de bane périls [dangers] et c’est sa même place kot bizin 
appelle Toi.  
 
Ô Remède de mo lé cœur! To éloignement donne moi la peine, l’angoisse, 
sommeil même pas vini. Mo demande Toi efface tous bane faussetés ki ena lors 
moi - c’est sa même mo duahs. Mo péna aucaine connexions avec bane vers et 
bane poèmes. 

Ô mo Bien-aimé! Le jour et la nuit, mo duahs c’est seulement ki nous sous To 
refuge dans bane jours difficiles.  
 
Ô mo Bien-aimé! Mo pas ene être extraordinaire, mais mo ene vér de terre ; 
donne nous boire de l’eau de To la grâce dans bane jours de feu.  
 
Ô mo Bien-aimé! Montré nous la force de la religion ; Jusqu’à kan nous pou guette 
bane jours d’influence, de bane dimounes ki décevoir ? Bane l’ennemies de la 
religion pé éclairé, alors ki nous fine gagne l’obscurité de la nuit.  
 
Ô mo Allah! Faire sa bane jours là vine bane jours illuminés. Lé cœur pé batté, et 
l’état de la vie pé détérioré jour en jour. Jette ene regard ici, afin ki jours de To la 
grâce vine vite. Montré moi To visage et délivrer moi de sa la peine là ; Jusqu’à 
kan sa bane jours de souffrances là pou continuer ? 
 
Ô mo Allah, mo tellement souffère kot mo le corps crazé avec douleur (couma 
dire kikaine fine batte moi) et l’angoisse ; ene tel palpitation [de mo lé cœur] 
couma dire mo l’âme pé déraciner dans mo le corps.  
 
Ô mo Allah, entende mo l’appelle ki mo pé faire Toi. Guette ene coup ki sanlà pé 
appelle Toi.  
 
Ô mo Bien-aimé! Eski c’est kan mo fine vine cadavre ki mo l’appelle vers Toi pou 
faire l’effet ? 
 
Ô Allah! Toi Qui fine choisir moi dans sa siècle là pou mo faire revivre bane vrai 
l’enseignement de l’Islam ki To Bien-aimé prophète Muhammad (saws) fine 
apporter.  
 
Ô Allah! Montré ene signe parski dimoune fine quitte la religion, [fine quitte] ene 
seul Dieu, kot zot croire dans ene la religion ki ena plusieurs dieux ki péna aucaine 
pouvoir pou tendé, ni guetté.  
 
Ô Allah! Situation dimounes pé prier, pé prend To créatures ki To même fine 
créer, et zot pé prier sa bane là. Zot péna aucaine signe d’ene religion de vérité. 

Ô Allah, kan mo guette sa, mo senti mo lé cœur pé quitte mo le corps pé aller et 
mo pas conner couma mo pou amène zot vers Toi.  
 
Ô Allah! Montré encore ene signe avec To puissance avec ki zot licou baisser et 
zot humilier.  
 
Ô Allah, tous bane zaffaires ki arriver lors sa la terre là, mo conner c’est Toi ki 
envoye sa. Eski c’est pas To-même Qui fine dire ene feuille pas tomber sans To 
permission ? Mo croire dans tous To bane signes ki To envoyé. Seulement bane ki 
pas croire dans To bane signes et ki ena doute lors céki To envoyer et zot dire ki sa 
c’est la nature. Seulement To serviteur ki To fine choisir et bane ki croire dans Toi 
et To serviteur ki dire, tous sa là vine de Toi.  
 
Ô Allah! Montré encore ene signe avec To puissance, avec ki zot licou baisser et 
zot humilier. 
 
Ô Qadir! Montré ene miracle de To puissance afin ki bane négligents trouve To 
visage. Bane dimounes ki pas pé accepter To la force, montré zot To signes et 
transforme sa la jungle de piquants là en ene jardin de fleurs.  
 
Ô Allah! Gagne pitié ; la religion et la crainte d’Allah pé diminuer pé aller même. 
Nous péna aucaine puissance et péna aucaine pouvoir pou faire kitchose. Mo 
larmes pas arrêter avec sa la peine là, ki la caze de la religion pé vine désert et la 
case du monde pé vine plus grand. L’importance de la religion pé vine couma ene 
zaffaire inexistant pou zot astaire. Et bane dimounes ki ena du biens, l’argent, 
l’honneur et prestige, tout c’est ki ena dans zot regards c’est seulement bane 
zaffaires mondaines.  
 
N’importe kot ou guetter ena l’intérêt pou bane zaffaires mondaines, ena l’intérêt 
de l’athéisme *kot dimounes pas croire dans l’existence de Dieu+. Bane dimounes 
pas prend compte même la religion ; zot considère sa comme ene zaffaire 
ridicule, et zot considère Namaz et Roza comme ene formalité. Zot du biens et zot 
l’argent mondaines fine emprisonne zot, et ene l’éclat en la forme de l’arrogance 
fine pénétré dans zot lé cœur. Si zot pé senti zot grand et haute, zot grandeur là, li 
couma dibiens temporaire. 

Ô mo Bien-aimé! Délivre-moi de sa la peine là, sinon mo la vie pou sorti avec sa la 
peine là. 
 
Ô Allah! Ô Celui Qui faire bane travails, Qui envoye bane messagers pou donne 
bonne nouvelles et pou averti bane dimounes de bane dangers ki pou vini, Qui 
donne bane dimounes avertissements et punitions divines ; bane punitions ki vine 
de Celui ki couvert bane faiblesses de tous bane dimounes et Qui ena la sagesse, 
Qui bon envers So bane créatures kot Li [Allah] donne zot bane compagnes et à 
partir là ena bane naissances pou faire zot la vie lors la terre heureux. 
 
Ô mo Bien-aimé! Ô mo Maître! Ô Celui Qui faire bane faveurs! Comment eski mo 
pou remercier Toi? Kot mo pou amène ene la langue ki pou capave dire sa bane 
louanges là? Bane ki travail dans To chemin zot gagne bane récompenses. Qui To 
fine trouver dans moi ki chaque fois To pé faire bane faveurs lors moi? C’est To la 
grâce et To faveurs sa ki To fine content moi, sinon pas manque bane dimounes ki 
pou travail pou Toi. 
 
Ô mo Camarade! Ô Refuge de mo la vie! Mo ena seulement Toi et à part Toi, mo 
péna aucaine l’autre support. Si pas ti ena To faveurs, bé mo ti pou fini mort et 
vine en poussières. Après sa c’est Allah même ki conner kot Li pou jette sa la 
poussière là. Mo lé corps et mo la vie et mo lé cœur sacrifier pou Toi. To conné 
céki ena dans mo le cœur ki mo péna aucaine lotte Bien-aimé couma Toi. Ena 
beaucoup bane l’ennemis de To la religion ; ena l’obscurité de la nuit lors nous. 
 
Ô Allah! Sorti en dehors. Mo bien impatient, Ô mo Bien-aimé. Tous mo bane 
parties sacrifier pou Toi.  
 
Ô mo Maître, envoye tous bane biens de l’époque lors moi. Prend un peu 
nouvelles de ki sanlà so la voix pé appelle Toi. Si To pas fine vine comme mo 
Camarade, bé sa la tête là pou vine en poussière. Avec la main de To la grâce, aide 
moi afin ki mo capave sauve sa bateau de l’Islam là de sa cyclone là. Pardonne mo 
bane péchés afin ki bane l’ennemis de To la religion ki fine gagne malédictions pas 
gagne le dessus lors moi. 
 
Ô Allah! Mette ene remède lors mo bane blessures ; mo fine plonger dans la 
peine. Écoute mo bane supplications ; mo fine vine faible et impuissant. Mo pas 
capave même guette faiblesses de religion de Hazrat Muhammad (saws). 



9 | P a g e  
 

 
Ô mo lé Roi, faire moi gagne la victoire. Eski To pou faire moi endormi sans ki mo 
atteindre mo but? 
 
Ô Allah, envoye To la grâce lors l’Islam, Sahih al Islam et écoute supplication de 
bane ki dans sa bateau là. Beaucoup dimounes pé faire seulement bane mauvais 
kitchoses et tous côté ena la tristesse et découragement. Et c’est ene la nuit bien 
obscure ; Sans To de l’eau ene le monde fine mort. 
 
Ô Allah ena beaucoup problèmes kot ena fine perdi zot l’état d’esprit. Alors gagne 
pitié et faire miséricorde pou To bane serviteurs sincères ki trouve dans sa bateau 
Sahih al Islam là.  
 
Ô mo Allah To fine élève le Sahih al Islam pou sauve sa bateau de l’Islam ki ti prêt 
pou alle couler avec bane soi-disant grands défenseurs de l’Islam. 
 
Ô Allah! Sauve sa peuple là. L’époque de printemps fine changer en automne. 
 
Ô Allah! Pas capave ena aucaine chemin sorti sans Toi ; sa jardin de Taqwa là fine 
brûler et la religion fine vine ene moquerie.  
 
Ô mo Bien-aimé, si arrive kitchose, c’est avec To la main même ki pou arrive sa, 
sinon le mal pé répande partout avec grande vitesse. Montrer ene To bane signes, 
parski la religion népli ena signes. Jette ene regard ici afin ki quelqu’un montrer le 
signe de printemps. 
 
Ô Allah, change sa bane jours là parski To le Maître de l’univers, et le Roi de tout. 
Pou touille quelqu’un ou pou garde quelqu’un vivant li pas impossible pou Toi. 
Pou bouge kitchose li dans To pouvoir. Kan ena To la grâce, bé tous bane travails 
incomplets compléter. Ou bien kan fine fini faire travail là, To ena sa pouvoir là 
pou casse li et faire li vine en morceau. 
 
Ô mo Allah! Envoye bane fruits de To paradis lors moi maintenant. 
 
Ô mo Allah! Sappe To bane serviteurs sincères ki dans le bateau Sahih al Islam de 
bane difficultés, problèmes ki zot pé faire face. Guéri bane ki malades ; donne zot 
la force, la santé, ene longue la vie. Envoye To souffle lors zot. To souffle couma 

ene remède ki guéri tous bane maladies chroniques, fatals, mortels. Purifier zot 
les cœurs ; faire zot le cœur vine comme ene miroir ki reflécter seulement To la 
lumière. 
 
Ô Allah! Faire ki dans chaque la caze de bane ki dans sa bateau Sahih al Islam là 
ena la paix, tranquillité, et pé chante To louanges. Faire To la lumière rentre dans 
chaque la caze, ki zot gagne bane Kashafs, jolies rêves et révélations, ki li bane 
missiés, madames, et zenfants aussi. 
 
Ô Allah! Zot fine sacrifier tous pou Toi et fine croire dans To serviteur ki To fine 
envoyer ; faire zot vine bane signes vivants, éclairé kot zot été pou zot prouve 
véracité de sa humble serviteur là.  
 
O Allah! Béni tous bane Amirs, Naib Amir, bane Sadrs et Naib Sadrs et tous bane 
offices-bearers et tous bane membres du Jamaat Ul Sahih Al Islam ki pé travail dur 
nuit et jours. Faire zot aussi vine ene amoureux de Toi, et béni tous nous bane 
zenfants et bane ki fine prend naissance dans Sahih Al Islam. Faire To la lumière 
briller lors zot ; augmente zot connaissance de côté Deen et de côté académique.  
 
Heureux à sa bane zenfants ki fine prend naissance dans le Jamaat d’Allah en 
présence d’ene Messager d’Allah. Allahu Akbar, Allahu Akbar, Allahu Akbar.  
 
Malheureux à celui ki fine tourne le dos fine aller. Ô Allah! Toi Qui conne tout, Toi 
Qui conne chaque lé cœur de To créature ; Si ene parmi nous ki pas sincère ou li 
ene hypocrite, faire li-même aller et remplace li par bane ki meilleur ki li, ki ena 
Taqwa et travail pou To Deen. 
 
Ô Allah! Ena beaucoup ki dans sa bateau là péna travail et ena souffère de la 
misère. Résoudre tous zot problèmes ; transforme zot misère en prospérité. 
Ameen, Summa Ameen, Ya Rabbul Aalameen.  
 


